
BANK TIZIMINI RAQAMLASHTIRISH VA UNING 
BANK BARQARORLIGIGA TA’SIRI

Sayfullayev Jamshidjon Xabibjanovich
O‘zbekiston Respublikasi 

Bank-moliya akademiyasi magistranti 

Annotatsiya: Mazkur maqolada raqamli texnologiyalarning bank tizimiga kirib kelishi orqali tijorat banklari tomonidan 
jismoniy va yuridik shaxs bo‘lgan o‘z mijozlariga raqamli bank xizmatlarini ko‘rsatishning zamonaviy amaliyoti tahliliga 
asoslangan holda tegishli xulosalar shakllantirgan. Shuningdek raqamli bank xizmatlariga doir ilmiy qarashlar va xorijiy 
tajribalar o‘rganildi, tijorat banklari tomonidan ko‘rsatiladigan raqamli bank xizmatlari turlari tadqiq etildi, tijorat banklarida 
raqamli bank xizmatlarining ko‘rsatishning amaldagi holati ma’lumotlar asosida tahlil etilgan.

Kalit soʻzlar: bank xizmati, raqamli bank xizmati, bank tizimi, markaziy bank, tijorat banki, bank mijozi, mobil banking, 
masofaviy bank xizmati.
Abstract: In this article, relevant conclusions are formed based on the analysis of the modern practice of providing digital 
banking services to their clients, who are individuals and legal entities, by commercial banks through the introduction of 
digital technologies into the banking system. Also, scientific views and foreign experiences on digital banking services 
were studied, the types of digital banking services provided by commercial banks were researched, and the current state 
of digital banking services in commercial banks was analyzed based on the data.

Key words: banking service, digital banking service, banking system, central bank, commercial bank, bank client, mobile 
banking, remote banking service.
Аннотация: В статье сделаны выводы на основе анализа современной практики предоставления коммерческими 
банками цифровых банковских услуг своим клиентам - как физическим, так и юридическим лицам - посредством 
внедрения цифровых технологий в банковскую систему. Также были изучены научные взгляды и зарубежный 
опыт относительно услуг цифрового банкинга, изучены виды услуг цифрового банкинга, предоставляемых 
коммерческими банками, на основе данных проанализировано текущее состояние предоставления услуг 
цифрового банкинга в коммерческих банках.

Ключевые слова: банковское дело, цифровой банкинг, банковская система, центральный банк, коммерческий 
банк, клиент банка, мобильный банкинг, дистанционный банкинг.

K I R I S H
Dunyoning rivojlangan va rivojlanayotgan mamlakatlari amaliyotida raqamli texnologiyalarning iqtisodiyot, 

moliya va umuman jamiyat hayotining barcha jabhalariga faol kirib borishi davom etmoqda. Raqamli iqtisodiyotga 
muvaffaqiyatli qo‘shilish uchun banklar amaldagi biznes modelidagi o‘zgarishni tezlashtirishi va zamonaviy 
raqamli texnologiyalardan foydalangan holda moliyaviy ekotizimni shakllantirishga o‘tishi kerak.

Bank tizimining barcha segmentlarida foydalanuvchilarning tez o‘zgaruvchan kutishlari tufayli banklar 
klassik bank xizmatlaridan tashqari, raqamli bank xizmatlarini ko‘rsatishga intilmoqdalar.

Jahon tajribasi shuni ko‘rsatadiki, aholiga sifatli raqamli bank xizmatlari ko‘rsatishda raqobat kurashining 
yanada ortib borishiga, tijorat banklari faoliyati samaradorligining xalqaro darajadagi reytingini baholashga 
alohida e’tibor qaratilmoqda. Jahon banki hisobotlariga ko‘ra, pandemiya davrida raqamli bank xizmatlaridan ilk 
foydalanuvchilar sonining 40 foizi onlayn-banking xizmatidan foydalangan. Ushbu ko‘rsatkich Sharqiy Osiyo va 
Tinch okeani mintaqasida 54 foiz, Lotin Amerikasi va Karib havzasi mintaqasida 15 foiz, Yevropa va Markaziy 
Osiyo mintaqasida esa 10 foizni tashkil etdi.

Tijorat banklari tomonidan masofaviy bank xizmatlarini ko‘rsatish jarayonidagi nomuvofiqliklarning 
mavjudligi va masofaviy bank xizmatlari ko‘rsatish sifatining turli darajada ekanligi ushbu sohaga alohida e’tibor 
qaratilishini taqozo etmoqda.

O‘zbekistonda keyingi yillarda yuridik va jismoniy shaxslarga ko‘rsatiladigan bank xizmatlari, jumladan, 
kreditlar va moliyaviy muassasalar xizmatlariga bo‘lgan talabning tobora ortib borishi tijorat banklarining 
“moliyaviy supermarket” sifatida mazkur talablarni qondirishi zarurligini dolzarb masalaga aylantirmoqda.

Buning uchun tijorat banklari zamonaviy axborot-kommunikatsiya tizimlaridan foydalangan holda masofaviy 
elektron xizmat turlarini kengaytirishga alohida ahamiyat berishi lozim. “O‘zbekiston–2030” strategiyasi ham 

“Bank tizimida islohotlarni jadallashtirish, bank xizmatlari bozori hajmini oshirish”ni maqsad sifatida belgilab 
olgan.

Ushbu maqsaddan kelib chiqqan holda, banklar xizmat turlari va sifatida jiddiy o‘zgarishlar yuz berayotganini, 
xorijiy banklar bilan o‘zaro hamkorlik aloqalari o‘rnatilganini hamda xorij tajribalarini O‘zbekistonda ijobiy 
qo‘llashga qaratilgan ilmiy taklif va amaliy tavsiyalar ishlab chiqish dolzarb masalalardan biri hisoblanadi.

M A V Z U G A  O I D  A D A B I Y O T  S H A R H I
Bank xizmatlari va ularning rivojlanishi haqidagi nazariy qarashlarni tadqiq qildik. Masofaviy bank 

xizmatlarini ko‘rsatishni takomillashtirish borasidagi ilmiy-nazariy va amaliy jihatlar xorijlik iqtisodchi olimlar 
X. Duglas, G. Brayen, F. Derek, O. Donnel, E. Ballarin, D. Jentle, J. Sinki, I. I. Bıçkova, O. I. Lavrushin,  
A. M. Tavasiev, T. Yu. Mazurina, V. B. Bıçkov, E. P. Jarkovskaya, A. S. Goncharuk va boshqalarning, O‘zbekistonlik 
iqtisodchi olimlardan esa Sh. Abdullayeva, A. O. Ortiqov, Z. T. Mamadiyarov, X. Xudoyorova, A. Rahimov va 
boshqalarning ilmiy ishlarida atroflicha o‘rganilgan.

Ma’lumki, banklar tomonidan ko‘rsatilayotgan xizmatlar nazariyasining tarixi bir necha bosqichlarni bosib 
o‘tgan. Bank xizmatlari nazariyasining rivojlanishining boshlang‘ich bosqichida X. Duglas va G. Brayenning 
ilmiy ishlari banklar xizmati bozori hamda uning bank xizmatlari segmentini o‘rganishga bag‘ishlangan. Ikkinchi 
bosqichda esa mamlakatlarning iqtisodiyot tizimlari faoliyatining xususiyatlari hamda boshqa omillarning bank 
xizmatlari bozoriga ta’sirini tadqiq etishga bag‘ishlangan F. Derek, O. Donnel, E. Ballarin ilmiy ishlari aks etgan. 
Keyingi, uchinchi bosqichda “Moliyaviy supermarket” g‘oyasi bo‘yicha fikrlar ilgari surilgan.

Bank xizmatlari bozorida mavjud elektron xizmatlar keng tarqalgan bo‘lib, banklarning birlashish va 
yiriklashish holatlari ko‘paymoqda. Bu borada D. Jentle, J. Sinki, P. Rouzning ilmiy ishlari alohida e’tiborga loyiq.

Mahalliy olimlarimizdan prof. Sh. Z. Abdullayevaning raqamli bank xizmatlari to‘g‘risidagi fikrlariga e’tibor 
qaratadigan bo‘lsak, ular, avvalo, elektron pullar hisobini amalga oshirish imkoniyatining kengayib borayotganligi 
hamda mamlakatimiz tijorat banklarida bank hisobvaraqlarini masofadan turib boshqarishni rivojlantirish 
kunning dolzarb masalalaridan biri ekanligini ta’kidlagan.

Tijorat banklarining masofaviy xizmatlari bo‘yicha tadqiqot olib borgan mahalliy olimlardan yana biri  
Z. T. Mamadiyarovning fikriga ko‘ra, “...bank tizimida masofaviy bank xizmatlarining rivojlanishi, birinchidan, 
odamlar hayotidagi o‘zgarishlar, yangi axborot texnologiyalarining joriy etilishi, ikkinchidan, bank 
operatsiyalarining avtomatlashtirilgani bilan bog‘liq”. Biz bank xizmatlarining rivojlanishi, jumladan, insonlar 
hayotini yengillashtiruvchi masofaviy bank xizmatlarining rivojlanishi sohasida tadqiqotchi Z. T. Mamadiyarov 
tomonidan bildirilgan fikrni qo‘llab-quvvatlaymiz.

Jahonda, jumladan, mamlakatimizda ham axborot texnologiyalarining rivojlanishi banklarning masofaviy 
xizmatlarining ham rivojlanishiga turtki bo‘lmoqda. Biz ushbu muallifning fikriga qo‘shimcha ravishda shuni 
ta’kidlashni istardikki, aynan globallashuv jarayonlari banklarning masofaviy xizmatlarining rivojlanishi, ularning 
ommalashuvi va keng ko‘lamda har yili yangi turdagi xizmatlarning ko‘payishiga zamin yaratmoqda.

T A D Q I Q O T  M E T O D O L O G I YA S I
Tadqiqot metodologiyasi sifatida ilmiy maqolada bank tizimini raqamlashtirishning bank barqarorligiga 

ta’sirini o‘rganish uchun kompleks yondashuv qo‘llaniladi. Ma’lumotlar rasmiy statistik manbalar, Markaziy bank 
hisobotlari, xalqaro moliyaviy tashkilotlarning tadqiqotlari va tijorat banklari ma’lumotlaridan olinadi. Analitik 
usullar sifatida komparativ tahlil, korrelyatsion va regressiya tahlillari qo‘llanib, raqamlashtirish darajasi va bank 
barqarorligi o‘rtasidagi bog‘liqlik o‘rganiladi.

T A H L I L  V A  N A T I J A L A R
Banklar yangi texnologiyalardan foydalanish hisobiga yangi turdagi bank mahsulotlarini yaratadilar. Buning 

natijasida esa banklarning xizmatlar bozordagi raqobatga chiday olishi, o‘z o‘rniga ega bo‘lishi va mijoz uchun 
kurashda g‘olib bo‘lish imkoniyati oshadi.

Banklar tomonidan banomat va terminallar orqali xizmat ko‘rsatish masofaviy xizmat ko‘rsatishning bir turi 
bo‘lib, bugungi kunda bu asosiy masalalardan hisoblanadi.

Mijozlarga qulaylik yaratish maqsadida banomatlar yagona tarmoqqa ulangan bo‘lib, mijozlar nafaqat o‘z 
banki banomatidan, balki boshqa banklar banomatidan ham foydalanishi mumkin. Ayni vaqtda bank-moliya 
xizmatlari ko‘lamini zamonaviy axborot-kommunikatsiya texnologiyalarini qo‘llagan holda kengaytirishga 
alohida e’tibor qaratilmoqda.

Barcha turdagi savdo hamda xizmat ko‘rsatish shoxobchalarining to‘lov terminallari bilan jihozlanganligi, 
ularning uzluksiz ishlashini ta’minlash maqsadida servis xizmatlarining tashkil etilganligi, barcha turdagi tovarlar 

va ko‘rsatiladigan xizmatlar haqini plastik kartalar orqali cheklovlarsiz amalga oshirishning yo‘lga qo‘yilganligi 
ushbu to‘lov vositasining jozibadorligini ta’minlamoqda.

Plastik kartalar bilan munosabatlarni rivojlantirish va takomillashtirish maqsadidagi chora-tadbirlar 
natijasida 2022-yil boshiga ko‘ra, plastik kartalarning umumiy soni o‘tgan yilning boshiga nisbatan 1,3 millionga 
ortib, 27,1 million plastik karta muomalaga chiqarilgan.

1-rasm. Muomaladagi plastik kartochkalar soni to‘g‘risida ma’lumot.

Shuni alohida qayd etish joizki, o‘rganilgan davr oralig‘ida muomaladagi bank plastik kartalarining soni 
o‘sish tendensiyasiga ega. Ayniqsa, bu ko‘rsatkich so‘nggi yillarda sezilarli darajada o‘sish sur’atini namoyon 
qilmoqda. Buning asosiy sabablaridan biri sifatida bank mijozlari tomonidan banklarning mobil ilovalari orqali 
plastik kartaga ariza topshirish imkoniyati oshgani va shu hisobga banklardan plastik kartalar olinayotganini 
misol qilib ko‘rsatish mumkin.

Alohida olingan tijorat banklari misolida muomalaga chiqarilgan plastik kartalar to‘g‘risidagi ma’lumotlarni 
ko‘rib chiqadigan bo‘lsak, biz Respublikamizdagi yirik tijorat banklaridan “O‘zsanoatqurilishbank” hamda 
“Ipoteka-bank” tomonidan muomalaga chiqarilgan plastik kartalarning amaldagi holatini o‘rgandik.

1-jadval. O‘zsanoatqurilishbank tomonidan chiqarilgan (muomaladagi) plastik kartochkalar to‘g‘risida ma’lumot 
(mijozlar kesimida).

O‘zsanoatqurilishbank tomonidan 2022-yil 1-yanvar holatiga 1,56 mln. dona plastik kartochka muomalaga 
chiqarilgan bo‘lib, bu o‘tgan yilga nisbatan 261,3 mingtaga yoki 20,2 foizga oshgan. Xususan, bunda jismoniy 
shaxslar uchun bank tomonidan 2022-yil 1-yanvar holatiga 2017-yilga nisbatan 42,2 foiz ko‘p plastik kartochka 
muomalaga chiqarilgan bo‘lib, bu ko‘rsatkich 1,5 mln. donani tashkil etgan. Bankning yuridik shaxs va YATTlar 
bo‘lgan mijozlari uchun esa bank tomonidan 21 ming donadan ortiq plastik kartochkalar muomalaga chiqarilgan.

2-jadval. O‘zsanoatqurilishbank tomonidan chiqarilgan (muomaladagi) plastik kartochkalar to‘g‘risida ma’lumot 
(valyuta kesimida).

Shuningdek, 2-jadvalda “O‘zsanoatqurilishbank” tomonidan muomalaga chiqarilgan milliy hamda xorijiy 
valyutadagi bank kartalari dinamikasi o‘rganilgan. Unga ko‘ra, 2022-yil boshiga bank tomonidan 1,5 mln dona 
milliy valyutada hamda 67,9 ming dona xorijiy valyutadagi bank kartalari muomalaga chiqarilgan.

“Ipoteka-bank” tomonidan 2022-yil 1-yanvar holatiga 2,78 mln dona plastik karta muomalaga chiqarilgan 
bo‘lib, bu ko‘rsatkich o‘tgan yilga nisbatan 314,1 mingtaga yoki 12,7 foizga oshgan. Jismoniy shaxslar uchun 
bank tomonidan 2022-yil 1-yanvar holatiga 2020-yilga nisbatan 12,8 foiz ko‘p plastik karta muomalaga 
chiqarilgan bo‘lib, ushbu ko‘rsatkich 2,74 mln donani tashkil etgan. Bankning yuridik shaxslar bo‘lgan mijozlari 
uchun esa deyarli 44 ming dona plastik karta muomalaga chiqarilgan.

3-jadval. Ipotekabank tomonidan chiqarilgan (muomaladagi) plastik kartochkalar to‘g‘risida ma’lumot (valyuta 
kesimida).

Bank tizimini raqamlashtirish ikki jihatdan ko‘rib chiqiladi: birinchidan, banklar tomonidan ko‘rsatilayotgan 
xizmatlarni raqamlashtirish masalasi, ikkinchidan esa, ushbu raqamli xizmatlarni taqdim etish jarayonida bank 
hujjatlar aylanishini zamonaviy dasturiy ta’minot orqali rasmiylashtirishni o‘z ichiga oladi.

Х U L O S A  V A  T A K L I F L A R
Iqtisodchi olimlarning bank tizimini raqamlashtirish va raqamli bank xizmatlarini ko‘rsatish bo‘yicha 

ilmiy qarashlarini o‘rganish asnosida biz tomonidan mualliflik yondashuvlari shakllantirildi. Xususan, bizning 
fikrimizcha, raqamli bank xizmatlari banklar tomonidan zamonaviy moliyaviy texnologiyalar orqali mijozi bankka 
kelmasdan taqdim etiladigan xizmatlar bo‘lib, bu mijoz va bank uchun bir qator ijobiy jihatlarni o‘z ichiga oladi. 
Banklar tomonidan raqamli bank xizmatlarining takomillashuvi hujjatlar aylanishining ham zamonaviy dasturiy 
ta’minot orqali amalga oshirilishini taqozo etadi.

Raqamli bank xizmatlarini ko‘rsatishda bank mobil ilovalari asosiy ahamiyatga ega tarmoq hisoblanadi. 
Mobil ilovalar orqali mijoz o‘z mablag‘larini doimiy monitoring qilish imkoniyatiga ega bo‘ladi. Bunday ilovalarning 
yaratilishi mijozlarning vaqti va mablag‘larini tejash, shuningdek, banklarga yangi mijozlarni jalb qilish imkonini 
yaratadi. Shu bois banklar o‘z mobil ilovalarini muntazam takomillashtirib borishi hamda ularni barcha mijozlar 
uchun qulay bo‘lishini ta’minlashi lozim.

